
Etorkinak euskarara ekartzeko bideak 

Gurasoen elkarteek antolatuta, atzerriko umeei euskara irakasteko material erabilgarriei buruzko topaketa egingo dute.

 
I. B. - BILBO Ikasle etorkinei euskara irakasteko proiektuen eta ikasmaterialgintzaren gaineko topaketak egingo dituzte asteburu honetan Bilbon eta Donostian. BIGE eta Baikara gurasoen elkarteek antolatu dituzte, eta atzerriko umeei euskara irakasteko dagoen material ulergarri eta erabilgarri guztia ezagutarazi nahi diete. 

Joan den otsailean antzeko zerbait egin zuten. Orduan Euskal Herriko hainbat ikastetxe, erakunde eta elkartetako ordezkariak batu ziren, bakoitzak bere aldetik egindakoa ezagutarazteko eta trukea egiteko.Oraingoan Kataluniako adituak ekarriko dituzte, han egiten dabiltzana erakutsi eta Europako Batasunetik datorren Jaling izeneko proiektuaren berri emateko. Izan ere, katalanek ezaguna dute dagoeneko haur guztiengan kultura eta hizkuntza aniztasunaren inguruan jarrera, jakintza eta gaitasun positiboak sortzeko egindako proiektu hori. Gurean, hori guztia euskaratzen dabiltza une honetan Eusko Jaurlaritzako adituak.Umeak ez ezik, euren gurasoak ere euskarara ekartzen saiatzen dira aipatutako elkarte biak. Ez da ahaztu behar Helduen Heziketa Iraunkorrean doan gaztelania besterik ez dietela irakasten etorkin helduei. Horregatik, BIGEk euskara klaseak antolatu dizkie eskoletan: «Guraso hauei oraindik ematen zaien mezua da Euskal Herrian gizarteratzeko bide bakarra gaztelania dutela, euskarak ez diela aterik irekiko». 

Atzerriko langileen bizi-baldintzak ez dira egokienak izaten seme-alaben eskola auzietan konpromisoak hartzeko. BIGEk, horregatik, programa berezia prestatu du eurengana heltzeko. Eskolan gelatik kanpo antolatzen diren jardunaldietan euren umeek parte hartzea garrantzitsua dela ohartarazten diete. Lagun berriak egin eta euskaran murgiltzen hasteko bidea izaten dute. 

Euskararenganako hasierako gerturatzea zaila izaten dela aitortzen dute. Beldur dira. Hori bai, duela hogei urte bertoko gurasoek zituzten zalantza berberak dituzte: «Nik ez badakit, zelan lagunduko diot? Zerbaiterako balio izango al dio?».BIGEkoek diotenez, guraso hauekin lasai hitz egiteko aukera izaten denean, beldur horiek guztiak uxatzen dituzte: «Umeak A ereduan sartu dituztenek ere bi edo hiru urtean euskararen beharraz ohartzen dira». 

